“Dijalog centar Srebrenica – Bratunac” obilježio Međunarodni dan mira

U saradnji sa NDC Sarajevo i Mrežom za izgradnju mira, “Dijalog centar Srebrenica – Bratunac” je 

21. septembra 2012 obilježio i proslavio Međunarodni dan mira.

Učešćem u obilježavanju ovog veoma važnog datuma  “Dijalog Centar Srebrenica – Bratunac” je nastavio da aktivno doprinosi  izgradnji mira i povjerenja u Srebrenici i Bratuncu. Sa svojim članovima Nansen Foruma Mladih je od 11:00 – 13:00 sati  imao postavljen Info – pult i promovisao mirovni aktivizam sa ciljem skretanja pažnje i podsjećanja javnosti na važnost mira, kako u životu pojedinca, tako i u društvu i u svijetu globalno. Dugoročno, cilj je da se podstakne što veći broj različitih aktera da u okviru svojih djelatnosti i u svom okruženju pokrenu slične aktivnosti, tako da obilježavanje 21. septembra, Međunarodnog dana mira, preraste u tradicionalnu gradsku i opštu manifestaciju. 

U večernjim satima, od 20:00 – 22:00 sata, održan je Koncert za mir na kome su učestvovale muzičke grupe iz Srebrenice i Bratunca. Uoči samog koncerta pročitano je pismo – poruka svima da mir nije odsustvo rata, da je mir sistematska borba protiv nasilja, strukturalnog nasilja, etničke podijeljenosti, nejednakosti, neravnopravnosti, borba protiv svih negativnih društvenih fenomena. Istaknuta je važnost socijalne integracije, stvaranja kulture mira i izgradnje mira kroz kulturu.

Nansen Forum Mladih i Dijalog centar Srebrenica – Bratunac su svojim aktivnostima na polju kulture do sada dali veliki doprinos  očuvanju i izgradnji mira u našoj regiji. Koncert za mir je takođe bio promocija zajedništva i izgradnje mira kroz muziku i ples. 

 Srebrenica
Obilježen Dan mira u Gimnaziji / SŠC “Petar Kočić”, Zvornik

Učenici Gimnazije/Srednje stručne škole "Petar Kočić" Zvornik obilježili su u petak, 21. septembra 2012. godine, Dan mira. Tom prilikom građanima su distribuirani materijali sa tematikom mira. Obilježavanje su organizovali članovi Nansen koordinacionog odbora Zvornik uz podršku Nansen dijalog centra Sarajevo.

 Zvornik

Obilježavanje Međunarodnog dana mira u Prijedoru i Sanskom Mostu
21. septembra 2012. aktivnostima u Prijedoru i Sanskom Mostu, podržavajući međuentitetsku saradnju, Nansen dijalog centar (NDC) Prijedor je u saradnji sa kancelarijom NDC Sarajevo, odnosno u okviru Mreže za izgradnju mira, obilježio Međunarodni dan mira.

Nakon podijele mirovnog promotivnog materijala u centru Sanskog Mosta i Prijedora uručen je pano pod nazivom „50 načina da izgradimo mir“ Opštinama Prijedor i Sanski Most, kabinetu načelnika opštine Sanski Most i kabinetu Predsjednice skupštine opštine Prijedor, kao i Službi za saradnju sa mjesnim zajednicama obe opštine, koji su učestvovali u realizovanju projektnih aktivnosti NDC Prijedor. 

Nakon dodijele panoa kabinetu načelnika Sanskog Mosta, načelnik Sanskog Mosta gospodin dr.Mustafa Avadagić je naglasio da će opština Sanski Most i dalje podržavati NDC Prijedor u realizaciji projektnih aktivnosti. 

U okviru pomenutog plana aktivnosti učenici u OŠ „Desanka Maksimović“ iz Prijedora i OŠ „5.oktobar“ i „Hasan Kikić“ iz Sanskog Mosta koji kroz projekat NDC Prijedor učestvuju na radionicama mirovnog obrazovanja / prevencije konflikta, 21. septembra 2012. su jednu radionicu posebno posvetili „Danu Mira“. 

Nansen koordinacioni odbor Jajce obilježio Dan mira u Jajcu

Nansen koordinacioni odbor Jajce je u petak, 21. septembra 2012. godine, nizom aktivnosti u Domu kulture Jajce obilježio Dan mira. U sklopu aktivnosti organizovano je druženje učenika Srednje strukovne škole „Jajce“ i djece iz Dječjeg vrtića „Bare“ – pričaonica na temu: Mir, tolerancija, ljubav, a nakon toga i likovna radionica na istu temu. Mali gosti su počašćeni grickalicama i sokićima. 

Također, dvije članice Nansen koordinacionog odbora Jajce su predstavile rad ovog tijela na području Jajca. 

Potom je organizovan okrugli sto  "Reading is Cool" - sat književnosti o važnosti čitanja i utjecaju knjiga na sve nas. Učesnici su bili učenici Srednje strukovne škole Jajce i profesori jezika i književnosti (Amela Kavazbašić, Iva Ištvanić, Tarik Zjajo, Josipa Kulenović). 

Na kraju, Karate klub „Tigar“ iz Jajca je izveo nekoliko kata. 

Nansen dijalog centar Sarajevo i Nansen koordinacioni odbor Jajce izražavaju veliku zahvalnost gospodinu Mevzudinu Duranović, direktoru Doma kulture Jajce, koji je ustupio prostorije Doma za realizaciju ovih aktivnosti te ih uvrstio u manifestaciju "Septembarske večeri".

